
Abstract
This tragic love story "Leyla and Majnun" had a significant impact on the various cultures of the peoples of the East. Nizami Ganjavi, the renowned Persian poet of the 12th century, immortalized this story in his epic poem as part of his "Khamsa," or "Five." This work became a cornerstone of oriental poetry, influencing subsequent poets like Alisher Navoi, Mohammed Fizuli, Abdurakhman Jami, and Amir Khosrov Dehlavi. Navoi’s rendition rendition of "Khamsa" stands out as the first in the Turkic language, deviating from the Persian tradition. His interpretation brings a unique style and resonance to the narrative. Some interpretations suggest that through the depiction of Leyla and Majnun's love, Navoi aimed to convey the Sufi understandingof love for the divine. The poem glorifies human love for the Creator and advocates for spiritual values such as love, compassion, and the philosophy of boundless, all-encompassing love. In this way, the tale transcends mere romantic tragedy, delving into the depths of spiritual devotion and existential longing. 

Keywords: masnavi, legend, love story, romantic poet, epic literature, poem, Hamsa, a collection of five epic poems, genre, style, spiritual values.
Introduction
آج سے  تیرہ  سو  سال  پہلے  یعنی ساتویں صدی کے  اواخرمیں عربی قبائل  میں جو    پرسوزعاشقانہ نظمیں  لوگوں کی  ورد زبان  ہونے لگیں ان میں    لیلیٰ اور  مجنوں  کی  داستان عشق    بھی تھی  جس میں  جدائی  کا کرب اور  محبت  میں ناکامی   کے المیے  کو پیش کیا گیا ہے۔
بعض عربی ذرائع کے مطابق  مجنوں ایک تاریخی  شخص  تھا  ،اس کا  تعلق  قبیلہ نبی  عا مر سے تھا ۔ اس کا  اصلی نام قیس  ابن ملوح یا  قیس ابن  مواد  تھا ۔اس کو اپنی ہم قبیلہ لڑکی  لیلیٰ سے محبت تھی ، اس نے  عشق  اور درد ہجراں کے  متعلق نظمیں  بھی  کہی تھیں۔  اس  قسم کی معلومات ابن  قتیبہ کی "کتا ب الشعرو   الشعراء " میں بھی درج ہیں ۔کچھ دوسرے لوگوں نے  ان معلومات کو غلط بھی ٹھہرایا  ہے۔ بعض لوگوں نے  لکھا ہے  کہ مجنوں ایک فرضی شخص ہے جو اشعار اس سے  منسوب   کیے جاتے ہیں  ان کو دراصل خاندان امویہ  سے تعلق رکھنے والے ایک  نوجوان نے   لکھے جس کا  تخلص مجنوں تھا ۔ بہر  حال  ساتویں صدی کے نصف دوم میں  عرب میں مجنوں  کے تخلص سے بہت  سی نظمیں کہی گئیں ۔ ان نظموں میں  برابر  اضافہ ہوتا  گیا ۔ غالباً  ان نظموں کا لکھنے والا  کوئی  ایک شخص نہیں تھا  ۔ نویں صدی کے چند   علماۓ  ادب  کا  کہنا  ہے  لوگوں نے  لیلیٰ کے نام پر  لکھی سبھی  نظموں کو  مجنوں کی  نسبت  دی ہے [footnoteRef:1]۔ بارھویں صدی میں ابو بکر والبی نے ان تمام اشعار کا  ایک مجموعہ ترتیب دی جس کا عنوان  دیوان مجنوں  تھا    اور  ان  کو مجنوں سے متعلق   روایات میں شامل کر دیا  ۔ خود  یہ روایات    انہی نظموں کی  بنا پر  پیدا   ہوئی  تھیں ۔  بعد میں  یہ روایات  عرب  کی حدود سے  نکل کر مشرق قریب  و مشرق  وسطی کے تمام علاقوں  میں مشہور  ہوئیں ۔ [1:  OʻzME. Birinchi jild. Toshkent, 2000-yil] 

لیلیٰ اور مجنوں  کی داستان عشق کو سب سے پہلے آزربایجانی  شاعر نظامی گنجوی نے  ۱۱۸۸ء میں قلمبند کیا  ۔انہوں نےاپنی  اس مثنوی کو  عرب کی روایات ہی  تک محدود نہیں رکھا  بلکہ  اس کو اپنے عہد کے  آزربایجانی ماحول کا  آئنہ بنایا ۔کچھ ہی دنوں میں یہ مثنوی دور دور تک مشہور ہو گئی ۔اسی  دور کے کچھ دوسرے  شعرا نے  نظامی کی تقلید میں  اسی  موضوع پر  مثنویاں لکھیں  جو محفوظ نہیں  رہیں ۔ 
۱۲۹۸-۱۲۹۹ء میں  خسرو دہلوی نے  اپنی  مثنوی لیلیٰ مجنوں تصنیف کی ۔ انہوں نے  نظامی کی  مثنوی  لیلیٰ  مجنوں کے مضمون و  مفہوم  اور  ساخت  میں متعدد  تبدیلیاں  کیں۔ مسلا  ً انہوں نے اس میں  ایک باب  کا اضافہ کر دیا   جہاں  نوفل نام کے ایک  آدمی  کی بیٹی سے  مجنوں کی  شادی  کرا ئی جاتی ہے۔ مجنوں  اپنے  باپ  کی   خاطر  اس شادی پر  راضی ہوتا ہے ۔ پھر ایک اضافہ  یہ بھی ہے  کہ لیلیٰ مجنوں کی  تلاش کرتی  ہوئی صحرا میں آتی ہے  اور یہ دونوں  جانوروں     حتی  کہ  پودوں کی  زیر  حمایت ساری رات ساتھ رہتے  ہیں۔ خسرو  دہلوی نے  نظامی  کی  لیلیٰ مجنوں کے  مضمون اور ساخت  میں کچھ   اور تبدیلیاں بھی کیں  جیسے انہوں نے  مجنوں  کے سفر حج ، حق تعالی سے اس کی التجا  اور اسی طرح کی کچھ  اور  باتیں چھوڑ  دیں ۔ 
مشرقی ادب  میں  خمسہ نویسی کا    ادبی رواج  تھا۔  بہت سے شعراء  نے خمسہ تصنیف  کرنے کی  کوشش کی  لیکن  ان میں صرف تین شاعر ہی  اس تخلیقی  سفر میں کامیاب  ہو سکے ۔ ایک تو فارسی گو  ہندوستانی  شاعر خسرو دہلوی(۱۳۲۵-۱۲۵۳ء)،دوسرے فارسی تاجک  شا عر  عبد الرحمن  جامی(۱۴۹۲-۱۴۱۴ء )اور   شہرہ آفاق ازبیک شاعر  حضرت علی شیر نوائی (۱۴۴۱-۱۵۰۱ء) ۔
حضرت علی شیر نوائی ایک بلند پایہ شاعر، عالم اور مفکر تھے ۔ چالیس تصانیف ان سے منسوب  ہیں ، جن میں ازبیکی اور تاجکی کے دیوان ، مثنویاں ، علمی تصانیف اور اخلاقیات سے متعلق رسالے وغیرہ شامل ہیں  ۔ 
علی شیر نوائی کی تاریخ ولادت۹ فروری ۱۴۴۱ء ہے ۔ ان کا زمانہ ۱۵ویں صدی کےنصف  آخر یعنی خاندان تیموریہ کی فرمان روائی کا زمانہ تھا  ۔ 
نوائی  نے تینوں  خمسہ نگاروں کی  تصانیف کا غو ر سے  مطالعہ  کیا  ۔وہ    داستان کے  مقدمے  میں اپنے  پیشرو    شعراءکے  نام  بڑی عزت سے  لیتے ہیں ۔ وہ جانتے تھے کہ  یہ مشکل  کام ہے اس لیے کہا ہے   "نظامی کے پنجے میں  پنجہ مارنا  آسان کام نہیں ،شیر سے  مقابلہ  کرنے کے لیے شیر ہونا  چاہیے اگر شیر   نہیں تو شیر کی مانند ہونا چاہیے "۔  نوائی نے  اپنی دا ستان  کا  نام "فراق نا مہ"،  "نامہ  درد  "ر کھا ہے  [footnoteRef:2]۔ [2: T. Ahmedov. Alisher Navoiyning «Layli va Majnun» dostoni. T, «Fan», 1970, 29-b.] 

لیلیٰ مجنوں  نوائی  کے خمسہ  کی تیسری داستان ہے جو   ۱۴۸۴ءمیں تالیف کی گئی تھی ۔یہ  ۳۶۲۲ اشعار  پر  مشتمل ہے ۔نوائی کی  یہ مثنوی   بہر ہزج  مسدس  اخرب مقبوض محذوف  میں لکھی گئی ہے[footnoteRef:3]۔ [3: Аҳмедов   Т., Алишер Навоийнинг «Лайли ва Мажнун» достони, Т., 1970, 45-б.] 

نامور  سکالر ای ۔اے -بیرٹیلس  رقم طراز ہے  " لیلی  مجنوں پر  لکھے گئے   جتنے  نظیرے ہیں  ان میں صرف  حضرت نوائی کی یہ  داستان  بڑی ادبی اہمیت کی حامل  ہے"۔ اس سے یہ عیاں ہوتا ہے  عالمی ادب میں  نوائی  کی اس داستان کی مثال بہت کم ملتی ہے"[footnoteRef:4]۔ [4: Е.Э.Бертельс.Избранные труды.Низами и Фузули.ИВЛ, М.,1962 .стр.302] 

مثنویات اور دیگر تخلیقات کی ابتدا حمد،نعت،منقبت و مناجات سے کرتے ہیں ۔ اس سے بھی عشق حقیقی کا ایک تصور ابھرتا ہے۔ 
نوائی  کی داستان کا پہلا  باب بھی اس  رواج کے مطابق  خدا کے  مدح  کے لیے   وقف ہے۔
شا عر  خدا کو  مناجات  کر کے اس سے اپنی  خطا وں  اور  گناہوں  کی مغفرت مانگتا ہے۔ چند شعر ملاحظہ ہوں :
یارب  ! ترے در پہ وہ گدا ہوں 
جو  سرا پا    خطا  ہوں 
میرے درد و  ملال   کو دیکھ  ، یا رب 
رحم کرمیری اس حالت  پہ،یا رب 
ترے شکر کے لئے  مری زبان کو  قائل کر
ترے  سجدے  کے لئے  مرے  سر کو  مائل کر
 جدا   نہ کر  اپنی  ہدایت کو  مجھ سے 
 تخفیف نہ   کراپنی  عنایت کو مجھ سے 
اللہ تعالی کی خلاقیت و  وحدت کی مدح کرنے کے بعد  نعت میں حضرت محمد  صلى الله عليه وسلم کے مدح  میں آپ  کے سب  خصائل و  فضائل سراہے جاتے ہیں ۔ کچھ شعر دیکھیں :
تیری ہدایات   رعایا کے  لئے   مثل قرض  
تری  سنت  عوام  کو  مثل  فرض 
رخسار ترا  ہے قرص خورشید 
وہ مہر قمروش ہوا  جاوید 
نعت کے  بعد وجہ تالیف بیان ہوتی ہے ۔ 
وجہ تالیف کے بعد اصل قصّہ شروع ہوتا  ہے ۔
قبیلہ بنی عامر کے سردار کے خاندان میں فرزند ارجمند پیدا ہوا ۔ باپ نے اپنے بیٹے کا نام قیس رکھا یہ سردار کے والد کا نام تھا  ۔ 
جب قیس کی عمر چار پانچ سال کی ہوئی  تو  والد  نے  سمجھا  کہ قیس کو   تعلیم دینے کا وقت آیا  ہے ۔ قیس کو  ایک دانا استاد ملا ۔ دور دراز  تک  قیس کی ذہانت کی  شہرت  تھی ۔سب اس کے  چہرے  کو تعجب سے دیکھتے ، بعض لوگ  اس کی  باتوں کو  سمجھنے  کی کوشش کرتے ۔ ا س کی ذہانت   سے  لوگوں کو   حیرت ہونے  لگی ۔
(یہاں نوائی اس بات کی طرف اشارہ کرتے ہیں کہ اللہ اپنے خاص بندوں کو خاص استعداد سے نوازتا ہے )۔ دوسرے قبیلے   کے سردار کے  پاس لاتعداد قیمتی جواہرات تھے لیکن ایک جواہر   پر  اسے فخر تھا ، اس کے چمن میں بہت سے پھول کھلے ہوئے تھے لیکن ایک پھول  کی خوشبو  سے  اس کا دل خوش  ہوتا  تھا ۔وہ  تھی اس کی بیٹی  لیلیٰ ۔
نوائی   لیلیٰ کی تعریف  یوں  تحریرکرتے ہیں  :
شمع  ہے  ایسی   کہ چشمۂ نور 
نور ایسا  کہ بد  نظر  سے دور 
 ایسا نخل  ہے کہ سرو  آزاد 
وہ  سرو  تھا رشک  شمشاد 
شہد ہیں دونوں لب، مگر رطب نوش 
بدر ہیں دو  گال ،مگر قصب پوش 
زلف کی تاریکی  میں صورت خورشید 
خورشید  پر  بکھری ہے زلف   کہ شام امید 
جب قیس  نے مکتب   جانا شروع کیا لیلی   کسی بیماری کی وجہ سےمکتب   آنے  سے قاصر  تھی ۔وہ گرم مزاج تھی   اسے شہد اور کھجور کھانا پسند تھا ۔ساتھ ساتھ صحرا کی  گرم  آ ب و ہو  ا  کے سبب  اس کو  تیز بخار  تھا ۔ کھانسی کے وقت  تن میں  جو لرزش  ہوتی اس سے لڑکی اور  پریشان  رہتی تھی ۔طبیبوں کاعلاج    کچھ ثمر  دینے لگا ۔عرصے کے بعد  لڑکی کے  تن میں  جو درد   تھا وہ  رفتہ رفتہ ہٹنے  لگا ۔دوا دارو کےاثر سے لڑکی کے  گالوں میں ،لبوں میں  سرخی  آنے لگی ،  وہ صحت یاب  ہو  گئی ۔جب  بالکل  تندرست  ہوئی سہیلیوں  کے ساتھ   مکتب کی  راہ لی ۔
 لیلیٰ کی زلف    حرف    دال کی مانند  تھے، لب کے  اوپر  اس کا  تل   ف   کے  نقطہ   جیسا  تھا ۔زلفیں  عنبر  کی  طرح سیاہ  تھیں  وہ زلفیں لیلیٰ کے گل   چہرے پر عنبر   جیسے  سیاہ  دھواں  بکھیر تی تھیں ۔اس کی  پیشانی بھی مثل شعلہ  تھی،  سرخ رنگ  کا  اس کا لب  اس  آگ کا  انگارہ  تھا ۔اس کے لب کی  آگ میں آ ب  کو پوشیدہ  کیے رکھا تھا  یہ  آ ب  حیات  تھا ۔ایسا لگتا تھا  کہ  اس لب کی آگ  سے سارا  جہاں ،نہیں نہیں جہاں  نہیں ،جان  سوختہ  ہونے کو تھی ۔آتشی  دو آنکھوں  میں   سرمہ  لگا ہوا  تھا  کہ اس سرمے سے دھواں  پھیلتا رہتا ،  اس کا چہرہ  جہاں کو جلانےوالی  بجلی  جیسا تھا  ۔لیکن یہ چہرہ  عام چہرہ نہیں  بلکہ  آفت  یا تو  لطافت کی بجلی  تھی ۔لیلیٰ اپنے اس حسن  کے ساتھ  سارے  جہاں  کو غو غا  پھیلا کر  چند  سروقد  گل چہرہ   کنیزوں کے  ساتھ مکتب  پہنچی ۔اس کا ارادہ تھا  کہ اگر استاد  اس کے  آنے کی خوشی میں  بچوں کو  سبق سے  آزاد  کرے  تو لڑکیوں کے ساتھ  چمن میں جا کر   ہنسے   کھیلے ۔لیلیٰ کے  ہم  مکتبوں نے  بڑی خوشی سے  اس کا استقبال  کیا  ۔لیکن   اس حیات  بخش  بہار نے  ایک  نہال کو  مرجھا  دیا۔گویا اس نہال میں سراپا   جو آگ  لگی  وہ  آگ گلخن میں  تبدیل ہوگئی  ۔وہ نہال کوئی  اور  نہیں  قیس تھا ۔ 
نوا ئی  کو  تصوف و  عرفان  سے ہٹ کر  سمجھنا  ناممکن  ہے    ۔ وہ عشق کے شاعر تھے ، عشق ان کی تحقیق کا مرکزی نقطہ تھا ۔ان کا عقیدہ تھا کہ "گر عشق نہ ہو تو دونوں جہاں نہ ہوں "۔ نوائی   سراپا صوفی تھے ، لہازا ان کی شاعری میں عشق حقیقی کا وجود فطری بات ہے ۔ وہ مجاز کے پردے میں حقیقت کے راز کو بیان کرتے ہیں ۔ ان کے یہاں حقیقت اور مجاز جا بجا الگ ہیں، مگر اکثر مجاز  میں حقیقت  کے راز سموۓ ہوئے ہیں ۔
 نوائی  لیلیٰ  اور مجنوں کی ملاقات کی تصویرکشی کے وقت مجنوں کے دل کو نخل ایمن سے تشبیہ دیتے ہیں ۔ نخل ایمن موسیٰ علیہ السلام کی طرف اشارہ ہے  ۔ جب موسی نے اللہ تعالی کے دیدار کی ضد کی تو اللہ تعالی نے کوہِ طورپراپنی تجلی کا ظہورکیا وہ پہاڑ تجلی کوبرداشت نہ کرسکا اورپارہ پارہ ہوگیا۔ موسی بھی بے ہوش ہوکر گر پڑے ۔
قیس  کی   لیلیٰ سے پہلی ملاقات کے بارے میں نوا ئی    اس طرح بیان کرتے  ہیں کہ :
شاد ہوا اس کے حسن سے دبستان
جیسے  بہار کی آمد سے  گلستان 
مگر اس  بہار  زندگانی نے 
ایک نخل کو  کر دیا  بے جان پژمردہ
اس طرح مجذوب سالک  کی سرگزشت شروع ہوتی ہے ۔ہر بار جب لیلا  سے ملتا ہے  قیس  اپنا   ہوش کھو جاتا  ہے ۔ وہ  لوگوں میں  مجنوں کے لقب سے  مشہور ہو جا تا ہے۔
قیس اور  لیلیٰ ایک دوسرے سے دل و جان  سے محبت کرتے  ہیں ۔ادھر قیس کی محبت  اور بیقراری  وحشت کی  حد تک پہنچتی  ہے۔لیلیٰ  کا نام ہر وقت  اس  کے ورد  زبان  ہوتا ہے ۔لیلیٰ  کا باپ  پہلے  قیس کی  ذہانت و قابلیت ، طور طریقے  اور شرافت  کی  تعریفیں  کرتا ہے اور اس کے  حال پر افسوس کا اظہار  کرتا ہے ۔لیکن جب اس کو یہ  معلوم ہوتا ہے کہ قیس کی محبوبہ اس کی اپنی   بیٹی ہے ، وہ لیلیٰ  کو مدرسہ  جانے بلکہ  گھر سے باہر  نکلنے ہی سے منع کر دیتا ہے ۔قیس کو بھی  پاگل قرار  دے کر  زنجیروں میں جکڑ دیتے  ہیں ۔لیلیٰ قید  میں آنسو   بہاتی ہے ۔قیس  پاؤں کی زنجیر کو  توڑ کر صحرا میں نکل جاتا ہے ۔مجنوں کا باپ   اس کا غم  دور  کرنے  کے لیے اس کو حج پر لے جاتا ہے  لیکن  اس سے  بھی قیس کے  دل میں  عشق  کے شعلے کی شدت  کم نہیں ہوتی ۔وہ بیت اللہ  میں   اللہ تعالی سے دعا   مانگتا ہے  کہ   اسے  غم عشق سے نجات نہ  دے ۔بلکہ   وہ  چاہتا  ہے کہ عشق کی آگ اس کے  دل میں جلتی رہے ۔داستان کا یہ حصہ سب سے موثر  جزو  ہے ۔وہ تینتالیس  اشعار پر مشتمل ہے۔اس مناجات  نامے  میں  چوبیس  بار لفظ  عشق  کا استعمال  ہے ۔یہ  اتفاقاً  نہیں ہے ۔ عشق کا لفظ بار بار استعمال کرکے نوائی  کونسی کیفیت پیدا کرنا چاہتے ہیں؟ بقول  نجم الدین کامل لفظ "عشق" نوائی کی شاعری کی جمالیات کا مرکز ہے : چند اشعار قیس کی زبان سے دیکھیں: 
اے عشق، بلائے جان ہے تو 
اس جان کے درد کا  درماں ہے تو 
قیس کے پر سوز اشعار سے متاثر  ہو کر نوفل نام کا ا یک آدمی  قیس کی  سرپرستی کرنے کی  ٹھان لیتا  ہے۔وہ  لیلیٰ کے باپ سے مل کر  دونوں کی شادی کرانے  کی بھر پور  کوشش کرتا لیکن  بے سود ۔تب وہ لڑکی کے باپ کے خلاف  جنگ  لڑتا ہے  ۔لیلیٰ کے والد کو اس جنگ میں  شکست پانے کا  احساس ہوتا ہے اور  اپنی بیٹی  کو ما ر نے کا  قصد کرتا ہے ۔یہ حالت مجنوں  کے خواب میں عیا ن  ہو تی ہے  اور  وہ  نوفل سے  جنگ بند کرنے کو کہتا۔ قیس کے اصرار پر نوفل   اپنے  اس ارادے سے  باز آتا ہے ۔
نوفل قیس کو  اپنا داماد بنانے کا   عہد کرتا ہے ۔قیس باپ اور  نوفل کے دل کو  رنجیدہ  نہ کرنے  کے لیے راضی ہوتا ہے ۔حسن اتفاق سے  معلوم ہوتا ہے کہ نوفل کی بیٹی  بھی ایک نوجوان کے ساتھ  عہدو پیمان  کئے ہوئے ہے  ،قیس  لڑکی کو  ہمت نہ ہار نے  اور جرات  سے کام لینے کی صلاح  دیتا ہے ۔خود وہاں سے  چلا جاتا  ہے۔
ادھر  لیلیٰ کا باپ اس کی شادی خود اپنے  جیسے  ظالم بڑے دولتمند  آدمی ابن  سلام   کے ساتھ کرنے  کا  ارادہ  کرتا ہے ۔شادی کے دن ابن سلام خوب شراب  پیتا ہے  اور وہیں   مر جا تا ہے ۔
ادھر لیلیٰ کو  اس بات  کا احساس ہوتا  ہے کہ اس دنیا سے   رخصت  ہونے کا وقت  نزدیک  ہے ۔اپنی ماں سے کہتی  ہے کہ اگر مجنوں آۓ اسے اندر آنے کی  اجازت  دیں  ۔مجنوں  یہ  سمجھ کر کہ لیلیٰ  اس دنیا سے  رخصت ہو رہی ہے  اس  کے  قبیلے کے پاس پہنچتا ہے۔دونوں  روح مطلق کی طرف ساتھ روانہ ہوتے ہیں ۔
داستان کا خاتمہ تین ابواب  پر محیط ہے ۔چھتیس واں باب   عشق  کی تعریف   میں ہے  اس میں نوا ئی نے   عشق کو کیمیا   کے  مشابہ   ٹھہرایا  ہے :
اے عشق ! عجیب  کیمیا ہے تو 
آئنۂ   جہاں نما ہے تو 
خورشید جہاں کشا ہے تو 
مرآت جہاں نما ہے تو 
جس نے تم پر کی  ہے اپنی نظر روشن
دیکھی   ہر  شے آسمان و زمین کی معین
جب نظر کرنے کا اختیار ملا 
کائنات کے ہر ذرے میں اسے  یار ملا  
 پرانے  زمانے  میں  کیمیا گر وں کا خیال  تھا  کہ  تانبہ  اور دوسری  دھاتوں کو آگ  میں تپا کر سونے   میں  بدلا  جا سکتا تھا  ۔نوا ئی   کہتے     ہیں کہ انسان  اصل میں  مٹی  سے  بنا ہے  لیکن  عشق  کی  آگ  میں جو کیمیا  ہے اس سے سونے  میں تبدیل ہو سکتا ہے  ، یعنی  عشق    جسمانی  طلب  اور نفسانی  خو اہشات  سے  پاک   کرنے والی  آتش ہے ۔ یہ پاکیزگی یعنی کیمیائی عمل عشق مجازی ہے، جس سے جو عاشق  سونا  بن کر نکلتا  ہے   اب اپنی خودی سے نجات پا تا   ہے اور جدھر  بھی دیکھتا یار کو (حق)کو دیکھتا ہے، ہر شے میں مظہر نور الہی   دکھائی دیتا ہے-
مثنوی  کا  آخری  باب     "نوحۂ درد " کہلاتا ہے جو  داستان کا  خاتمہ ہے  ۔اس میں شاعر اللہ کا شکر بجا لاتا ہے کہ اس نے  داستان کو مکمل کیا ہے  ۔چند اشعار دیکھیے: 
اس قصے کو  جتنا  آگے  بڑھایا 
روتے روتے اسے  مکمل  کیا 
لکھنے کی مراد تھی عشق  جا ودانہ  
مقصد لکھنے کا  نہیں تھا   ا فسانہ 
ترکی میں  شروع کی میں نے  روایت 
 اس  افسانے   کو کرنے حکایت 
کہ  جہاں  میں اس کی شہرت پہنچے  
ترکی  اقوام  کو   منفعت  پہنچے 
خلاصہ یہ ہے کہ نوائی کے تصور عشق کے تعلق سے یہ کہا جا سکتا کہ روح انسانی عاشق ہے اور ذات خداوندی محبوب ہے ۔  نوائی ایک صوفی کی حیثیت سے  اس  تعلق کو مجاز کے پردے میں بیان کرتے تھے۔  ان کی   مثنوی میں   ظاہریت کا وہ پردہ مراد ہوتا ہے جس نے حقیقت کو چھپا رکھا ہے۔ اسی لیے یہ غلط فہمی ہوتی  ہے کہ شاعر کا موضوع سخن مادی محبت ہے۔ لیکن یہ بات واضح ہے کہ نوائی نے عشق مجازی کو عشق حقیقی میں لے جانے والا زینہ ٹھہرایا ہے ۔

